
სხდომაზე განსახილველი საკითხები:
1. სპეცდაფინანსებაზე მყოფი სამედიცინო დაწესებულების შპს „მედიქალ პარკი საქართველოს“ მიერ მესტიის მუნიციპალიტეტის მოსახლეობისთვის სტაციონარული მომსახურების შეუფერხებელ მიწოდებასთან დაკავშირებით წარმოქმინილი პრობლემების და რისკების განხილვა; 
2. ადგილზე უწყვეტი სამედიცინო სერვისების შენარჩუნებისთვის საჭირო საექიმო სპეციალობების ნუსხის და ექიმ სპეციალისტთა რაოდენობის განსაზღვრა; 
3. სამედიცინო დაწესებულებაში ამჟამად დასაქმებული სამედიცინო პერსონალის ანაზღაურების საკითხის განხილვა;
4. მოწვეული სამედიცინო პერსონალის ანაზღაურების ოდენობის/მექანიზმის  და ლოჯისტიკური საკითხების განხილვა;
5. სამედიცინო დაწესებულების პროგრამული დაფინანსების (სპეცდაფინანსება) ოდენობის განსაზღვრა;
6. საქართველოს თავდაცვის სამინისტროს მხრიდან მხარდაჭერის ინიციატივის განხილვა, რომელიც ითვალისწინებს გენერალური შტაბის სამედიცინო დეპარტამენტის სამხედრო ექიმების უსასყიდლო ჩართვას მაღალმთიანი და ძნელად მისადგომი რეგიონების სამედიცინო სერვისებით უზრუნველყოფის პროცესში;
7. რეკომენდაციების მომზადება მაღალმთიან და ძნელად მისადგომ რეგიონებში უწყვეტი სამედიცინო სერვისების უზრუნველყოფის და ადამიანური რესურსის განვითარების გრძელვადიანი სტრატეგიის განსაზღვრის მიზნით. 
სხდომამ იმსჯელა და დაადგინა:
1. ოპერატორი კომპანიის ხელმძღვანელების მიერ გაკეთდა მოხსენება მესტიის მუნიციპალიტეტში ფუნქციონირებადი შპს „მედიქალ პარკი საქართველოს“ წინაშე მდგარი ორგანიზაციული და ფინანსური ხასიათის პრობლემების შესახებ, კერძოდ გამოითქვა მოსაზრება იმის თაობაზე, რომ ოპერატორი კომპანია ვერ უზრუნველყოფს სტაციონარული სერვისების შეუფერხებელ მიწოდებას ქვემოთ ჩამოთვლილი მიზეზების გამო:

1.1. ადგილობრივი ადამიანური რესურსის სიმწირე;
1.2. დასაქმებული სამედიცინო კადრის კვალიფიკაციის, კომპეტენციების და უნარ-ჩვევების დაბალი დონე;
1.3. არსებული ადგილობრივი სამედიცინო კადრის გადინების რისკი (დასაქმებული სამედიცინო პერსონალის უკმაყოფილება არსებული ანაზღაურების არათანაბარი პირობებით და ოდენობით);
1.4. ახალი სამედიცინო პერსონალის მოზიდვის სირთულე (მაღალმთიან რეგიონში დასაქმების მსურველი კადრის არარსებობა ან რიგ შემთხვევებში არარაციონალურად მაღალი სახელფასო განაკვეთის მოთხოვნა);
1.5. მოძიებული ახალი კადრის ადგილზე შეკავების პრობლემა (არასათანადო სამუშაო პირობები (სერვისის სრულყოფილი მიწოდებისათვის საჭირო საექიმო/საექთნო გუნდის არარსებობა, მედიკამენტების, სახარჯი მასალების დეფიციტი და ა.შ.) და/ან ადგილობრივი თანამშრომლების რეზისტენტობა ახალი კადრის მიმღეობასთან დაკავშირებით);
1.6. სპეცდაფინანსებით განსაზღვრული თანხის შეუსაბამობა ორგანიზაციის ფაქტიურ ხარჯებთან (კერძოდ, სპეცდაფინანსების კომპონენტით დაწესებულება ფინანსდება 9,632 ლარით, მაშინ როდესაც მხოლოდ ფაქტიური სახელფასო დანახარჯი შეადგენს 18,000 ლარს, რასაც ემატება მედიკამენტების, ადმინისტრირების, კომუნალური და სხვა ხარჯები);
1.7. ადამიანური, მატერიალური და ფინანსური რესურსების დეფიციტის გამო დაწესებულების მიერ სტაციონარული სერვისების წარმოების დაბალი დონე და სხვა სამედიცინო დაწესებულებებში რეფერალის გაზრდა;
1.8. დაწესებულების მიერ წარმოებული სერვისების უტილიზაციის შემცირება საქართველოს მთავრობის 2009 წლის 9 დეკემბრის №218 დადგენილებით განსაზღვრული მოსარგებლეების მათ სამედიცინო დაწესებულებაში მიმართვიანობის შემცირების გამო.
	ყოველივე ზემოაღნიშნულიდან გამომდინარე, ოპერატორი კომპანიის ხელმძღვანელების მიერ გამოითქვა აზრი, რომ არსებულ პირობებში ორგანიზაცია დგას მესტიის მუნიციპალიტეტში სტაციონარული და ამბულატორიული სერვისების რაციონალიზაციის საჭიროების წინაშე, რის გამოც ოპერატორ კომპანიას ამ ეტაპზე მოუწევს სტაციონარული სერვისების შეჩერება და მხოლოდ ბაზისური სამედიცინო მომსახურების (ამბულატორიული მომსახურება) მიწოდების რეჟიმში ფუნქციონირება, რაც გამოიწვევს მესტიის  მოსახლეობის სამედიცინო მომსახურებაზე ხელმისაწვდომობის სერიოზულ გაუარესებას. ასევე, მათ მიერ გამოითქვა მოსაზრება, რომ არსებობს რისკი სადაზღვევო კომპანიამ/ოპერატორმა კომპანიამ შეწყვიტოს ვაუჩერით დაფინანსებული პროგრამების ფარგლებში აღებული პასუხისმგებლობის შესრულება, თუმცა ამ ეტაპზე ორგანიზაცია თავს იკავებს პასუხისმგებლობის ცალმხრივად შეწყვეტის შესახებ შეტყობინების გაკეთებისგან. მომდევნო ორთვიან პერიოდში სერვისების უწყვეტად მიწოდების მიზნით, ოპერატორმა კომპანიამ ითხოვა სამინისტროს მხარდაჭერა, რაც ითვალისწინებს დამატებითი სამედიცინო კადრების მოძიებას და სპეცდაფინანსების გაზრდას (არსებული სახელფასო ფონდი, ოპერაციული ხარჯი, მოწვეული სპეციალისტების ხელფასი და განთავსების ხარჯები);
2. საქართველოს თავდაცვის სამინისტროს წარმომადგენლის ბატონ ალექსანდრე გვინდაძის მიერ გაკეთდა ინფორმაცია იმის თაობაზე, რომ თავდაცვის სამინისტრო გამოთქვამს მზადყოფნას ჩართოს სამხედრო ექიმები მაღალმთიან და ძნელად მისადგომ რეგიონებში მცხოვრები მოსახლეობის სამედიცინო მომსახურების გაუმჯობესების პროცესებში, იმის გათვალისწინებით, რომ სამხედრო ექიმების ანაზღაურება შემოიფარგლება მხოლოდ თავდაცვის სამინისტროში მათთვის განსაზღვრული სამსახურებრივი სარგოთი. მის მიერ წარმოდგენილი იქნა სამხედრო ექიმების ნუსხა. სხდომა მიესალმა თავდაცვის სამინისტროს ამ მეტად მნიშვნელოვან ინიციატივას;  

3. მინისტრის პირველი მოადგილის ბატონ დიმიტრი მახათაძის მიერ გამოითქვა მოსაზრება, რომ პირველ რიგში გათვალისწინებული უნდა იყოს თითოეული პაციენტის ინტერესი და არ უნდა დაზარალდეს მესტიის მუნიციპალიტეტის მოსახლეობის უფლება შეუფერხებლად ისარგებლოს ხელმისაწვდომი და ხარისხიანი სამედიცინო მომსახურებით, რის გამოც სამინისტრო დაუყოვნებლივ განახორციელებს ყველა საჭირო და რაციონალურ ღონისძიებას, რათა უზრუნველყოს მესტიის მოსახლეობისთვის სახელმწიფო პროგრამების ფარგლებში გათვალისწინებული სერვისების შენარჩუნება და გაუმჯობესება როგორც მომდევნო 2 თვის განმავლობაში, ასევე გრძელვადიან პერსპექტივაში, კერძოდ: 

3.1. განისაზღვრა სტაციონარული სამედიცინო მომსახურების უწყვეტი მიწოდებისთვის საჭირო საექიმო სპეციალობების ნუსხა, ექიმ სპეციალისტთა რაოდენობა (იმ პირობით, რომ ექიმი უნდა ფლობდეს სტაციონარში მუშაობის გამოცდილებას და სპეციალობით განსაზღვრული უნარ-ჩვევების მაღალ დონეს) და გამოიყო პრიორიტეტული/გადაუდებელი საჭიროებები:
პრიორიტეტული/გადაუდებელი საჭიროებები:
3.1.1. ზოგადი ქირურგია - 1 სპეციალისტი;
3.1.2. რეანიმატოლოგია-ანესთეზიოლოგია (რეანიმატოლოგი ან კრიტიკულ მედიცინაში სპეციალიზირებული ანესთეზიოლოგ-რეანიმატოლოგი) – 1 სპეციალისტი;
3.1.3. მეანობა-გინეკოლოგია - 1 სპეციალისტი (ადგილობრივი კულტურული თავისებურებების და მოთხოვნის გათვალისწინებით, სასურველია სპეციალისტი იყოს ქალი);
3.1.4. კარდიოლოგია - 1 სპეციალისტი;
3.1.5. პედიატრია - 1 სპეციალისტი;
3.1.6. ნეონატოლოგია - 1 სპეციალისტი;
3.1.7. ორთოპედია-ტრავმატოლოგია - 1 სპეციალისტი;
3.1.8. სამედიცინო რადიოლოგია - 1 სპეციალისტი, რომელსაც გააჩნია შესაბამისი კომპეტენცია როგორც ულტრაბგერით დიაგნოსტიკაში, ასევე რენტგენოდიაგნოსტიკაში ან 2 სპეციალისტი (1 რენტგენოლოგი და 1 ექოსკოპისტი);
3.1.9. ტრანსფუზიოლოგია - 1 სპეციალისტი (ან აღნიშნული კომპეტენციის მქონე სპეციალისტი).
	იმ შემთხვევაში, თუ ვერ მოხერხდება სპეციალისტების მოძიება 2 თვის ვადით, უზრუნველყოფილი უნდა იყოს კადრების როტაცია მოკლევადიანი დასაქმების პერიოდით.  
მოსახლეობის მიერ მოთხოვნილი სამედიცინო სერვისები, რომელთა უზრუნველყოფა შესაძლებელია ექიმ სპეციალისტთა მობილური ჯგუფების ხანმოკლე მივლინების გზით:
3.1.10.  ოტორინოლარინგოლოგია;
3.1.11. ოფთალმოლოგია;
3.1.12. დერმატო-ვენეროლოგია;
3.1.13. უროლოგია
3.1.14. პროქტოლოგია
	ოპერატორი კომპანია მიწვეულ სპეციალისტებს უზრუნველყოფს სათანადო საცხოვრებელი ფართით და პირობებით; 
3.2. მესტიის მუნიციპალიტეტის მოსახლეობისთვის სერვისების უწყვეტი მიწოდების მიზნით, სხდომამ მიიღო გადაწყვეტილება მომდევნო ორი თვის ვადით გაიზარდოს შპს „მედიქალ პარკი საქართველოს“ სპეცდაფინანსების თანხა დაფინანსების და ანაზღაურების შემდეგი სქემის გამოყენებით:

დაფინანსება:
3.2.1. დაწესებულება დაფინანსდება საქართველოს მთავრობის 2013 წლის 31 დეკემბრის №397 დადგენილების (უწყვეტობა) პირველი მუხლის მე-2 პუნქტის „ვ.ე)“ და „ვ.ვ)“ ქვეპუნქტების საფუძველზე, გლობალური დაფინანსების პრინციპით (თვის ბიუჯეტი), რომლის ნამატი ითვალისწინებს:

a) დაწესებულებაში ამჟამად დასაქმებული სამედიცინო პერსონალის (ექიმი, საშუალო და დაბალი მედ. პერსონალი) არსებული სახელფასო ფონდის მიზნობრივ გაზრდას ფაქტიური სახელფასო ხარჯის 30%-ით;
b) მოწვეული ექიმ-სპეციალისტების ხელფასს;
g) სამხედრო ექიმების მიერ შესრულებული სამუშაოს ანაზღაურებას;
d) ოპერაციულ ხარჯს, რომელიც ასოცირებულია მხოლოდ სამედიცინო სერვისების უწყვეტი მიწოდების სასიცოცხლო აუცილებლობასთან (მედიკამენტები, კომუნალური, სპეციალისტების განთავსების და სხვა) და რომლის განსაზღვრაც მოხდება სამინისტროს საფინანსო სამსახურის მიერ ზემოაღნიშნული პრინციპების გათვალისწინებით.
ანაზღაურება: 
a) დაწესებულებაში ამჟამად დასაქმებული სამედიცინო პერსონალის ანაზღაურება მოხდება სპეცდაფინანსების ფარგლებში, ფიქსირებული ხელფასით, რომლის ოდენობა განისაზღვრება დაწესებულების მიერ;
b) მოწვეული ექიმ-სპეციალისტების მიერ გაწეული მომსახურება ანაზღაურდება სპეცდაფინანსების ფარგლებში, ფიქსირებული ხელფასის სახით, ოპერატორ კომპანიასა და მომსახურების გამწევ პირს შორის გაფორმებული ხელშეკრულების საფუძველზე. ანაზღაურების ოდენობა განისაზღვრება მხარეებს შორის მოლაპარაკების გზით; 
g) სამხედრო ექიმების მიერ შესრულებული სამუშაოს ანაზღაურება მოხდება შესრულებული სამუშაოს პრინციპით, სპეცდაფინანსების ფარგლებში, ოპერატორ კომპანიასა და მომსახურების გამწევ პირს შორის გაფორმებული ხელშეკრულების საფუძველზე. 

3.3. საგანგებო სიტუაციების კოორდინაციისა და რეჟიმის დეპარტამენტს (ბატონი ზურაბ უტიაშვილი) დაევალა უმოკლეს ვადაში მოიძიოს და უზრუნველყოს სხდომის მიერ განსაზღვრულ პრიორიტეტულ სპეციალობებში (ქვეპუნქტები 3.1.1.-3.1.9) ექიმ-სპეციალისტ(ებ)ის (პირველ რიგში კი რეანიმატოლოგის, ქირურგის და მეან-გინეკოლოგის) მივლენა მესტიის მუნიციპალიტეტში;  
 
3.4. ჯანმრთელობის დაცვის დეპარტამენტს (ქალბატონი მარინა დარახველიძე) დაევალა უზრუნველყოს საქართველოს შრომის, ჯანმრთელობისა და სოციალური დაცვის მინისტრის ბრძანების მომზადება, რომლითაც განისაზღვრება ქირურგიასა და მეანობა-გინეკოლოგიაში მომსახურების გამწევი ფიზიკური პირები, სპეცდაფინანსების ოდენობა და პირობები (ამ ეტაპზე, საგანგებო სიტუაციების კოორდინაციისა და რეჟიმის დეპარტამენტის შტატგარეშე თანამშრომლის (წარმომადგენელი მესტიის მუნიციპალიტეტში) მიერ მოძიებულია სპეციალისტები ქირურგიასა და მეანობა-გინეკოლოგიაში);

3.5. საგანგებო სიტუაციების კოორდინაციისა და რეჟიმის დეპარტამენტს და ჯანმრთელობის დაცვის დეპარტამენტს დაევალათ ერთობლივი თანამშრომლობით უზრუნველყონ 3.1.10-3.1.14 ქვეპუნქტებით განსაზღვრული ექიმ-სპეციალისტ(ებ)ის მოძიება და მესტიის მუნიციპალიტეტში მობილური ჯგუფების გაგზავნისთვის საჭირო ღონისძიებების განხორციელება;  

4. [bookmark: _GoBack]მაღალმთიან და ძნელად მისადგომ რეგიონებში სამედიცინო კადრების მოზიდვის და შეკავების მიზნით, სხდომის წევრების მიერ რეკომენდებულ იქნა დაიწყოს ადგილობრივი კადრების მზადების სტიმულირება მიზნობრივი რეზიდენტურის პროგრამებში ჩართვის გზით, რაც გაითვალისწინებს სწავლების დაფინანსებას სახელმწიფოს მიერ და რეზიდენტურის შემდგომ სავალდებულო საექიმო პრაქტიკას მაღალმთიან რეგიონებში, რომლის ხანგრძლივობა უნდა განისაზღვროს სამინისტროს მიერ (რეკომენდებულია მინიმუმ 3 წელი).    
ხელმოწერები:
დიმიტრი მახათაძე
დავით ლომიძე
ზურაბ უტიაშვილი
მარინა დარახველიძე
გიორგი თოხაძე
ქეთევან გოგოლაძე
ალექსანდრე გვინდაძე
ეთერი ყიფიანი
